
Uunga siunnersuut: Kommunit aqunneqarnerat pillugu Inatsisartut inatsisaat nr. xx, xx. xxx 2017-

imeersoq. 

(Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu Naalakkersuisoq) 

 

Inuit Ataqatigiinniit kommunit aqunneqarnerat pillugu inatsisartut inatsisissaanik siunnersuut imaattumik 

oqaaseqarfigissavarput. 

Nunaqarfinni aqutsisut oqartussaaffeqarnerulernissaat minnerunngitsumillu najukkani siunnersuisoqatigee-
qalersinnaanerit Inuit Ataqatigiit-niit siunnersuutigineqarlutik anguniarneqarsimasut maanna 
inatsisissakkut ilanngunneqarneri tulluusimaarutingaarput taakkumi nuna tamakkerlugu tamat 
oqartusaanerannik annertusaaqataaginnaratik aamma isumannaarinneqataasussaammata.  
 

Ukiuni kingullerni nunaqarfiit annertunerusumik akisussaaqataarusunnermik oqariartuuteqartarnerat 

tusaavarput, tamannalu pissusissamisoortuuvoq akisussaaqataarusunnermik tunngaveqarluni. Imminut 

namminerlu susassaqarfiup iluani pisinnaatitaaffinnik nunaqarfinni aqutsisut annertusaavigineqarnissaat 

pissusissamisoorpoq, tamannalumi inatsisissami ilanngunneqarsimanera nuannaarutigaarput. 

Nunaqarfinni aqutsisut aalajangiisinnaassuseqalernermikkut nukittorsarneqarsinnaanerat aningaa-

saqarnermullu oqartussaaffeqarnerulersinnaanerat inatsisissami siunnersuutigineqarpoq, taamaattorli 

oqartussaaffinnut ikittuinnarnut killilersuiniarnerit apeqqusernarput, imatummi inatsisissami 

allaqqasoqarmat: ”nunaqarfinni aqutsisunut aningaasanik atugassanngortitsisoqartarnissaa, taakku 

suliassaqarfinni ukunani ataatsimi arlalinniluunniit aalajangiisoqarneratigut atortarsinnaasaannik: 1) 

Kulturimut innuttaasunillu qaammarsaanermut. 2) Timersornermut. 3) Teknikkikkut sulianut aamma 

pilersuinermut. 4) Nunaqarfimmi najugallit inuussutissarsiutinik suliniutigisaannut. 5) Inuit akornanni 

sammisaqartitsinernut.”   

Minnerunngitsumillu inatsisissami nuna tamakkerlugu najukkani ataatsimisitaliaqarsinnaanernik 

anguniakkat oqartussaaqataanermik annertuumik sunniuteqarumaartussat pilersaarutigineqarneri 

ilassilluarnarput, taamaattorli apeqquserumavarput: “Naalakkersuisut siunnersuutigaat illoqarfinni 

kommunip ingerlatsiviata qullersaqarfiginngisaani najukkani ataatsimiititalianik pilersitsisoqassasoq”.  

Najukkanimi oqartussaaqataanermik annertusaallunilu aaqqissuussissagaanni nuna tamakkerlugu 

assigiimmik aaqqissuussisoqartariaqarmat, aamma najukkani aqutsisoqarfiusuni 

ataatsimiisitaliaqarsinnaaneq ilanngullugu periarfissaasariaqarpoq. Taamaaliornikkummi illoqarfimmi 

innuttaaqataasut namminneq illoqarfigisaminni sunik takorluukkersaaruteqarnerlutik qinikkaminnut 

immersuisinnaanerminnut periarfissinneqassagaluarmata. 

Inuit Ataqatigiit isumaqarput nuna tamakkerlugu kikkulluunniit oqartussaaqataanerat illoqarfimmiikkutta 

nunaqarfimmiikkuttaluunniit nukittorsarneqartariaqartoq, taamatuttaaq nunaqarfinni aqutsisut 

piginnaatitaaffiisa nukittorsarneqarsinnaanerat minnerunngitsumillu najukkani sumiikkaluaruttaluunniit 

ataatsimiititaliaqalersinnaanerit naatsorsuutigineqarsinnaasariaqartut. 

Nunatta sineriassuani nunaqarfiit akunnerminni suleqatigiinnerisa kingunerisaanik ilaqartarput allaat 
nunaqarfimmi aqutsisunik isertitaqanngitsoortartunik, tamatullu inissittartut pinaveersaartikkumallugit 
naalakkersuisut inatsisissap aappassaaneerinninnissap tungaanut siunnersuusiornissaat Inuit Ataqatigiinniik 
kissaatingaarput.  
 
Pisortat susassaqarfiini aaqqissuusseqqinnerit suli ingerlapput, siunertarlu tassaasoq innuttaasut pisortanit 

sullinneqarnerminni qaninnerusumik ingerlanneqassasoq puigornagu sulissuugut. Namminersorlutik 

Oqartussanit kommuninut nussuinerinnaanngittumi aammalu allaffissornikkut aaqqissuussaanitta 

innuttaasunut qaninnerusumik iluseqarnissaa eqqarsaatigalugu, immikkullu tamanna maluginiarparput 

Kommuni Qeqertalik-ssamit siunertarineqartoq. 

Mianerisassaavorli kommunit ataasiakkaarlutik sulisuminnut namminneq isumaqatigiinniarsinnaalernissaat, 

taamaaliornikkummi sianigisassaammat kommunit pissagissaarnerusut aningaasaateqarnerusullu 

pikkorissunik sulisugissaarnerulernissaat anneruleriaannaammat kommunillu aningaasarsiornikkut 

periarfissakinnerusut allaffissornikkut innuttaasunik sutigut tamatigut kiffartuussiniarnerminni 

akissaqannginneq pissutigalugu sulisussaaleqilernikkut ajornartorsiuteqalersinnaanerannut inatsimmi 

siunnersuutigineqartumi  eqqumaarineqassammat. 

Naggataatigut Qaasuitsup Kommuniata ukioq 2018-ip aallartinnerani kommuninut marlunnut avinneqarluni 

ingerlalerumaarnissaani kommunit nutaassat, Kommuni Qeqertalik aammalu Avannaata Kommunia 

qamannga pisumik Inuit Ataqatigiinniit ingerlalluarnissaannik kissaappagut. 

Taamatut oqaaseqarluta siunnersuut ataatsimiisitaliamut susassaqartumut ingerlateqqipparput. 


